
2007ko NAFARROAKO EGUNA

2007ko Nafarroako Eguneko ekitaldien programan 50.000 lagunek baino gehiagok hartu dute parte
ETAk Frantzian egindako atentatua gaitzesteko ekitaldi bakoitzaren aurretik antolatutako minutuko isiluneari herritarrek emandako sostengua nabarmendu du Catalán kontseilariak 

Asteartea, 2007ko abenduaren 4a.  50.000 lagunek baino gehiagok hartu dute parte 2007ko Nafarroako Egunerako Foru Gobernuak antolatutako ehun bat ekitaldietan. Horixe izan da Alberto Catalan Higueras Erakundeekiko Harremanak eta Gobernuaren Eleduna Departamentuko kontseilariak gaur goizeko prentsaurrekoan aipatu duen behin-behineko kopurua; izan ere, Lizarrako haur jaialdia (Los Lunnis-en emanaldia, abenduaren 7an, 17:00etan) eta Pedro Iturralde Quartet taldeak Madrilgo “Teatro Español” Antzokian eskainiko duen kontzertua (astelehenean, abenduaren 10ean, 20:00etan) egiteko daude oraindik. 

Joan den azaroaren 26az geroztik antolatukoa ekitaldietan izandako parte-hartzearen balioespen positiboa egin du Catalánek. Era berean, pozik agertu da antolatutako jardueren kalitatearengatik, eta ekitaldiak Nafarroako ia herri guztietan egin izanagatik. Hala ere, Alberto Catalánek adierazi duenez, ETAren azken ekintza hiltzaileak balioespen positiboa lausotu du.

Ildo horretan, kontseilari-eledunak hedabideen aurreko agerraldia aprobetxatu nahi izan du herritar guztiei eskerrak emateko, hiru egunotan askatasunaren eta demokraziaren alde eta ETAren terrorismoaren aurka agertu duten konpromisoa dela-eta. Izan ere, ETAk Capbretonen (Frantzia) egindako atentatua gaitzesteko Nafarroako Eguneko ekitaldi orotan minutuko isilunea egitea hitzartu zuen Nafarroako Gobernuak, eta herritarrek euren sostengua eta laguntza eman diote ekimen horri. Gainera, Nafarroako Udaletxeetako ateetan antolatutako gaitzespen kontzentrazioetan ere parte hartu dute. 

Jardunaldi irekiak Altsasun, Elizondon, Iruñean, eta Zangozan

Programako jarduera “goiztiarrenak” Nafarroako Mendialdeko herrietan egin zituzten. Hartara, Altsasun (Nafarroako Larrialdietako Agentziak) eta Elizondon (Foruzaingoak) jardunaldi irekiak eta hitzaldiak egin zituzten. Ondoren, ondoz ondoko bi jardunaldi egin zituzten Zangozan (Haurrentzako Zirkulazio Parkea eta ikasgela didaktikoa), eta ikasleen eta ahaideen parte-hartzea handia izan zen. 

Lehendakaritza, Justizia eta Barne Departamentuarekin elkarlanean hiru herri horietan egindako ekitaldiek, gainera, jai giroko kutsua izan dute, alderdi didaktikoa eta hezkuntza aprobetxamendua alde batera utzi gabe. 

Era berean, “Nafarroako Jauregiak ateak zabalik” programak aurten ere parte-hartze handia izan du. Plaza guztiak bete dira (1.280, hain zuzen ere), eta ondorioz, aurreikusitako bisita gisatuen kopurua zabaldu behar izan dute (azkenean, 1.600 bisita egin dituzte, orotara). Bisitari hasiera emateko bideo emanaldia egin dute, Artxiboko eraikin zaharreko behe solairuan dagoen Museo Aretoan, eta ondoren, Nafarroako Jauregiko gainerako areto nobleak izan dituzte ikusgai bisitariek. 

Jarduera horretan parte hartu dutenentzat ezusteko edo opari gisa, 8 minutuko kontzertu laburra antolatu dute Jauregiko Kaperan, bisita bakoitzaren amaieran, eta Hilarión Eslava musikari nafarrak konposatutako bi lan izan dira entzungai (“El penitente” eta “Jesu dulcis”). Hain zuzen ere, aurten bete da Eslavaren jaiotzaren bigarren mendeurrena. Lanak Iruñeko Pablo Sarasate Kontserbatorioko hari boskoteak jo ditu, eta Amaia Azcona sopranoa jardun da abeslari. Boskoteko kideak honako hauek izan dira: Elena Boj eta Héctor García biolinistak (txandaka jardun dira); Ignacio Ayerra biolinista; Carlos Cabezón biola-jotzailea; Alejandro Olóriz biolontxelo-jotzailea; eta Tadeusz Kozinsky kontrabaxu-jotzailea. 

Musika eta kontzertuak, nonahi 

Nolanahi ere, musika eta folklore arloko ekitaldiek izan dute parte-hartzerik handiena, aurten ere. Horiexek izan dira jaia Nafarroako herrialde gehienetara hedatzea ahalbidetu duten ekitaldiak (atzo, astelehena, 72 herritan egin zituzten aldi bereko kontzertuak, esate baterako). Nafarroatik kanpo ere izan da ekitaldirik (Bartzelona, Brusela eta Madrilgo kontzertuak). 

Aipamen berezia merezi dute honako ekitaldi hauek, parte-hartzeari eta kalitateari dagokionez: Nafarroako lehenengo Jota Txapelketa (“Nafarroako Foru Komunitate Saria”), azaroaren 30ean eta abenduaren 1ean Tuteran egin zutena; eta atzo Cintruénigon (Nafarroako eskualde etxeek) eta Iruñeko Gayarre Antzokian (Nafarroako etorkinen elkarteek) egindako eskualde eta nazioarte mailako folklore jaialdiak.

Kalitate handiko beste musika ekitaldi bat Iruñeko Baluarte Batzar Jauregi eta Auditorioan egin zuten bart. Bertan, Pedro Iturralde saxofonista faltzestarra jardun zen, bere jazz taldearekin batera (Iturraldek “Vianako Printzea” Nafarroako Kultur Saria jaso du aurten). Datorren astelehenean, berriz, Madrilgo Teatro Español” Antzokian eskainiko dute kontzertua. Bart gaueko kontzertura mila pertsonatik gora bildu ziren, saxofonistaren bertuteez gozatzeko asmoz, eta Iturraldek euren txaloak jaso zituen. 

Eta musika izan da, aurten ere, gazteei eta haurrei Nafarroako Eguneko ospakizunetan parte hartzeko gonbit egiteko erabilitako erakargarri nagusia. Horren adibide ditugu “Nafarroako Eguna” Gazteentzako Jaialdiko kontzertua, larunbatean Iruñean Mr Flynn, Bisbal, La Quinta Estación eta Rosendo bildu zituena, edo Los Lunnisen kontzertuak (igandean Nafarroako hiriburuan eta atzo Tuteran egindakoak, eta datorren ostiralean Lizarran eginen dena). Erriberako haurrek, gainera, Nafarroako Eguneko Haur Parkea izan dute Tuteran (joan den zubian), eta asko eta asko izan dira egunotan bertara jo dutenak. 
Erakundeen ekitaldiak 
Programako ekitaldi instituzionalenen begikotasuna eta jai kutsua nabarmendu nahi izan du Catalán kontseilariak. Besteak beste, honako hauek aipatu ditu: Artista Gazteen 2007ko Topaketetako Amaierako Festa (azaroaren 26an, astelehenean, Baluarten egin zutena), Gazteria eta Kirol Sarien banaketa (azaroaren 28an, asteazkenean, eta abenduaren 1ean, larunbatean), Nafarroari egindako Omenaldia, aurten Nafarroako nekazariak eta abeltzainak protagonista izan dituena (azaroaren 30ean, ostiralean), edo Nafarroako Urrezko Domina Nafarroako Gurutze Gorriari emateko ekitaldia (atzo, astelehenean).

